
Basotik erre usaina datorrenean 

Suteek begi bistako kalteak eragiten dituzte, baina mesedegarri ere izan daitezke zenbait landare eta animalia espezierentzat.

 
eneko salaberria DE MIGUEL. Ezkaba mendian (Nafarroa) 145 hektarea kiskali ditu suak egunotan. Herenegun eguerdian lortu zuten sutea kontrolatzea, baina, hala ere, oraindik berriz pizteko arriskua dago, lehortea handia baita. Portugal eta Espainiako hainbat mendi eta basotan, aldiz, suak indar handia du oraindik. Lan isila da suarena, baina eraginkorra oso. Ikusgarria, baina tamalgarria maiz. 

Urtero izaten dira suteak, gizakiaren erruz, hein handi batean. Datuek erakusten dute suteen %60 nahita sortutakoak direla, eta, normalean, interes ekonomiko argiak izaten direla atzean. Bestetik, suteen %30 inguru nahigabe eragindakoak dira. Hau da, sastrakak erretzean, gaizki itzalitako zigarrokinak edozein lekutan botatzean, aisialdian egiten diren suak gaizki itzaltzean... sortzen direnak. Gizakiaren arduragabekeriaren ondorioz pizten direnak, azken batean. Modu natural batean sortutakoak ere izaten dira tximistek eragindakoak, baina oso gutxi. Sua sortzeko ezinbesteko osagaiak hiru dira: erregaia belarra, sastrakak, zuhaixkak..., oxigenoa eta tenperatura altua. Osagai horietako bat kenduz gero, sua itzali egiten da. Erregaien eta tenperaturen nondik norakoak denboran eta espazioan aldatu egiten dira. Hala, urte sasoi bakoitzean sutea pizteko arriskua handiagoa izaten da leku batzuetan beste batzuetan baino. Euskal Herriko Kantauri isurialdean, esaterako, arrisku handiagoa izaten da udazken eta neguko hilabeteetan udan baino. Aldiz, Iberiako Penintsulan, esaterako, udan izaten da arrisku handiena. Sutea, berriz, lur azpikoa, lurzoru sutea, azalekoa eta adaburukoa izan daiteke. Horien artean, adaburuko sutea bereziki kontrolagaitza izaten da, haizeak eta erregaiak lagunduta oso modu azkarrean zabaldu baitaiteke. Suteek eragiten dituzten kalteak bistakoak dira. Hala ere, ikuspuntu zabal batetik aztertuz gero, sutea ez da beti heriotzaren baliokidea. Suteak hainbat iraupen eta intentsitate izan ditzake. Behin itzalita, landaredia zapuztuta eta lurzorua kiskalita uzten du aztarna moduan, baina hortik aurrerakoa ziklo baten abiapuntua da. Ziklo hori landare segidena da. Segidetan, momentu bakoitzean leku konkretu batean dauden baldintzetara hobeto egokitzen diren komunitateak agertuko dira. Baldintza horietako batzuk momentuan dauden landare komunitateek ezartzen dituzte, itzala esaterako. Horregatik landare komunitateak ordezkatuz joango dira, nolabaiteko oreka lortu arte. Egoera egonkor horri klimax deritzo, baina ez da beti lortzen. Klimaxa ez lortzearen arrazoia landare segidaren mozketa da, eta hori suteek eta halako inpaktuek eragiten dute. Kiskalitako eremu batera ondoen egokitzen diren espezieak «espezie aitzindariak» dira, eta horien atzetik beste batzuk iritsiko dira, aurrekoak ordezkatzeko. Landare segida, modu ordenatu batean gertatzen da, eta pauso bakoitzean espezie konkretu batzuk agertuko dira. Finean, landare komunitateak ordezkatzea bultzatzen duten espezieen arteko lehiaketa dago. Sutea gertatzen denetik klimaxa lortu arteko denbora tartea oso aldakorra da. Batez ere, hiru faktorek baldintzatzen dute denbora tarte horren iraupena: erre diren espezieen ezaugarriak, suteen maiztasuna eta suteen arteko denbora tartea. Espezie batzuk azkarrago suspertzen dira beste batzuk baino. Arteak (Quercus ilex) eta artelatzak (Quercus suber), esaterako, suspertzeko gaitasun handia dute pinu gorriarekin (Pinus sylvestris) edota larizio pinuarekin (Pinus nigra) alderatuta. Bestetik, suteen maiztasuna emendatu ahala eta suteen arteko denbora tartea murriztu ahala, zailagoa da landaredia lehengora etortzea. Landare zein animalia batzuentzat suteak onuragarriak dira, suteez baliatzen baitira nolabaiteko etekina lortzeko. Suteetatik bizirik ateratzeko gaitasuna duten landare espezieak, adibidez, lehiakide gabe gera daitezke, eta lekuko jaun eta jabe bilakatzen dira. Pinus banksiana espeziearen adibidea bereziki adierazgarria da. Konifero hori ugaltzeko, sua ezinbesteko elementua da. Haziak pinaburuetan aurkitzen dira, beste pinuetan bezala. Suteek eragiten dituzten tenperatura altuei esker, pinaburuak zabaldu eta haziak askatzen dira. Suarekiko menpekotasuna erakusten duten zuhaitz espezie gehiago ere badaude. Mendi Harritsuetako kontorta pinuak (Pinus contorta) eta ponderosa pinuak (Pinus ponderosa), besteak beste, suak sorturiko baldintzak ustiatzen ditu hazi eta ugaltzeko. Animaliei dagokienez, gehienek suteetatik ahalik eta azkarrena ihes egiten duten arren, badira suteei etekina ateratzen dakitenak ere. Hala, hainbat hegazti harraparik erre berri diren bazterretara jotzen dute, hildako baina kiskali gabeko harrapakinen bila. Animalia oportunista batzuek ere antzeko jarrera erakusten dute. Melanophila taldeko kakalardoen kasua ezberdina da. Intsektu horiek erre berri diren zuhaitzetara jotzen dute arrautzak jartzera, nahiz askotan kilometro askotako bidea egin behar izaten duten.Gizakiak aspaldidanik erabili izan du sua inguruko paisaia bere interesen arabera itxuraldatzeko. Suteek, baina, eragin handia dute naturaren dinamikan. Suak ekosistemak aldatzeko gaitasun handia du. Izan ere, hainbat espezierentzat kaltegarria da oso, eta beste batzuentzat, berriz, onuragarria gerta daiteke. 
